«Алтын бөртекләре аяк астында»
Фирүзә МИНҺАҖЕВА,
Чистай районы Яүширмә урта мәктәбенең I квалификация категорияле башлангыч сыйныф укытучысы

Районыбызда башлангыч сыйныф укучылары өчен үткәрелә торган «Фән дөньясына адым» дигән фәнни-гамәли конференциядә еш катнашабыз. Үткән уку елында IV сыйныф укучысы Минһаҗев Фаяз белән «Алтын бөртекләре аяк астында» дип исемләнгән эшебезне тәкъдим иттек. Үзебезнең авыл тирәсендә үсә торган үсемлекләрне, дару үләннәрен өйрәндек. Бу дару үләннәре турында бик күп мәгълүмат тупладык. Дару үләннәрен киптереп, гербарийлар ясадык. Мин аларны дәрестә, тәрбия сәгатьләрендә бик еш кулланам. Шулай ук киптерелгән дару үләннәрен авылыбыздагы әби–бабайларга да өләштек.
Дару үләннәре – алтын бөртекләре.

Җәй башында парклар, бакчалар, болыннар талымсыз тузганак (одуванчик лекарственный) һөҗүменә дучар. Сары чәчәкләр җир өстен тоташ келәмдәй каплап ала. Болытлы көнне карыйсың: кояштай чәчәкләр юкка чыккан, бары яшел үлән генә калган! Чынлыкта исә көннең икенче яртысында яки дымлы һавада ул сары чәчәген яшел касәсенә яшерә. Тузганак һәр көнне бер үк вакытта – иртәнге сәгать биштә ачыла һәм көндезге икедә ябыла, мондый үзлеге өчен аны сәгать чәчәк дип атарга мөмкин.

Ут шикелле сары тузганакны якыннан карасаң, аның бик күп вак чәчәкләрдән торганын күрерсең. Һәр чәчәк төркемендә күп санлы нәни чәчәкләр, бертуган кызлар, малайлар кебек, бер-берсенә елышып утыралар.

Кәрзин ябыла, күпмедер вакыт үтә һәм... тузганак ак шар булып ачыла. Һәрбер чәчәк парашютлы орлыкка әйләнә. Галимнәр тузганак парашютларын гаҗәп камил дип саныйлар: орлыклар, әйләнми, бөтерелми, бик озак очалар.

Тузганаклар төньякта да, көньякта да, тигезлектә дә, тауларда да һәм барлык материкларда да үсә. Шуңа күрә тузганакның өе – бөтен Җиребез дию ялгыш булмас.Тузганак дәвага ярый, борынгы заманнарда ук аны төрле авырулардан дәва итеп файдаланганнар. Сабагын сындырсаң, аннан сок тамчылары чыга. Бал корты чакканда, бу сок белән авыртуны һәм шешне бетереп була. Хәзер күбрәк аның тамырлары файдаланыла. Тузганак – күпьеллык үсемлек, җир өстендәге өлеше үлсә дә, тамырлары туфракта кышларга кала. Көз ахырында бу тамырларны казып алып, аннан төнәтмә ясыйлар. Кайбер ашказаны-эчәк авыруларыннан һәм аппетитны яхшырту өчен шул төнәтмәне эчәләр.

Тузганакның яшь яфракларында бик күп витаминнар бар, шуңа күрә алардан салат ясап ашау бик файдалы. Ачысын бетерү өчен ярты сәгать тозлы суда тоталар.
Ромашка.
Ишегалдын, бакчаларны,
Юл буен яратабыз.

Яздан алып көзгә кадәр

Хуш исләр таратабыз.

Кешеләрне ничә төрле 

Авырудан тазартабыз.

Җәй уртасына ромашка чәчәкләр патшасына әйләнә. Чөнки аның ак таҗы аланнарны, болыннарны, паркларны, бөтен юл буйларын били. Ак җәймә башка чәчәкләрне дә каплагандай була. Әгәр кем дә булса бу чәчәкләр барысы да бер ромашканыкы дип уйлый икән, бик ялгыша. Туры сабакта – уртасы сап-сары эре чәчәк. Ромашка букеты җыясы килгәндә, нәкъ менә шушы чәчәкне өзәләр. Ә бу – чын ромашка түгел, ә ай чәчәге (поповник яки нивянка), дөресрәге, болын ромашкасы.

Чын ромашка – дару ромашкасы (ромашка лекарственная) – икенче төрле, аның сабагы тармаклы була. Болын ромашкасының сабагында бер чәчәк булып, аның таҗ яфраклары ян-якка таралып үссә, дару ромашкасында берничә чәчәк була һәм аларның ак таҗлары аска карый. Ә менә хуш исле ромашканы (ромашка пахучая) беренче күргәндә, чәчәк дип уйламыйсың, әйтерсең ниндидер үлән. Дару ромашкасы белән хуш исле ромашка бер-берсенә бик охшаган. Саргылт-яшел кәрзинле хуш исле ромашканы таҗсыз ромашка дип тә йөртәләр. Бу ромашканың туган иле – Америка. Йөз илле еллар элек ашлык арасына эләгеп килгән ромашка бөтен илебезгә таралган. Ул да, дару ромашкасы кебек, дәвага ярый. Тешең сызласа да, эчең авыртса да, тамагың шешсә дә ромашкадан ясалган төнәтмә эчәләр. Ә инде ул төнәтмә белән чәчләреңне юсаң, чәчләрең матур булып ялтырап торыр.

Менә сары мәтрүшкә (зверобой). Кайбер якларда аны ярабай дип тә атыйлар. Аның каты сабагы очына вак сары чәчәкләр алтын сыман бүрек булып оешкан. Сары мәтрүшкә – бик күп авыруларга дәва. Ул иң борынгы дару үсемлеге. Халык аны юкка гына «99 авырудан дәвалау үләне», дип санамый. Аны бөрештерүче, ялкынсынуга һәм микробларга каршы чара буларак кулланалар. Халык медицинасында элек-электән вакланган сары мәтрүшкә яфракларын яраларга тизрәк төзәлсен өчен ябалар. Сары мәтрүшкә җәй башында чәчәк ата.

Гади мәтрүшкә (душица обыкновенная).
Мин – мәтрүшкә, тыйнакмын
Зәңгәр чәчәк атамын.

Җанга-тәнгә ләззәт биреп,
Хуш исләр таратамын.

Дәвалыйм авыруларны

Татлы хуш исем белән.
Авырудан арынуның 

Мең төрле серен беләм.

Томау төшсә, тамак шешсә,

Икеләнмә, иртә-кич

Кура җиләкләре кабып,

Мәтрүшкәле чәйләр эч.

Бәреп чыгар синнән тир,

Китеп барыр шуннан чир.

Элекке заманнарда мәтрүшкәне, буыннар сызлаганда, тешләрне таштан чистарту өчен кулланганнар. Мәтрүшкәнең эфир мае кайбер «мазь»лар составына керә. Моннан тыш, аны сабынга, помадаларга, ислемайга хуш ис бирү өчен косметикада да файдаланалар.

Үги ана яфрагы (мать-и-мачеха).
Үги ана яфрагын

Ябалар бит ярага.

Кул-аягың киселсә,

Сиңа да ярый ябарга.

Үги ана яфрагы 10–20 см озынлыкка кадәр үсә. Аның исеме яфракларыннан килеп чыккан. Яфракның аскы өлеше җылы, бәрхетсыман, аны әни белән тиңләгәннәр, ә өске өлеше салкын, шома һәм аны үги ана белән тиңләгәннәр.

Үги ана яфрагы ютәл авыруыннан файдалы, тир куу үзлегенә ия. Чәчәкләреннән ясалган төнәтмә эч авыртуларын баса, бавырга ярдәм итә.

Тагын бер болын үсемлегенә исемне яфрагына карап биргәннәр. Ул – зонтик итеп җыелган вак ак чәчәкле. Яныннан карасаң, аның яфрагы гаять күп вак яфракчыклардан торуын күрәсең. Үсемлекнең исеме – гади меңьяфрак (тысячелистник). Кешеләр күптән инде меңьяфракны, яра дәвалаганда, кан агуны туктату өчен файдаланганнар. Яңа өзеп алынган үләннең суы теш казналыгын ныгыта. Аның сыгынтысын, төнәтмәсен, суын ашказаны-эчәк юллары авыртканда, аппетит булмаганда, эч киткәндә эчәләр. Үсемлекне яшел килеш – ит һәм балык ризыкларына, салат, винегретка – тәмләткеч сыйфатында, ә шулпасын компотка һәм камырга өстиләр. Аны төрле чәйләр составына кертәләр, еш кына кычыткан белән бергә кушып ясыйлар.

Кычыткан (крапива двудомная). Кычыткан бөтен җирдә дә үсә. Аның яфракларын чәчәк ату чорында җыялар. Җыйган вакытта кулга бияләй кияргә кирәк, чөнки ул чага. Кычытканнан пешерелгән витаминлы аш бик файдалы. Аны болай әзерлиләр: бәрәңге шулпасы пешерәләр, аның янына майда кыздырылган суган белән кишер салалар. Әзер булырга 1 минут кала вак итеп туралган кычыткан яфраклары салалар (турар алдыннан кайнар суда пешеклиләр). Шулпага пешкән йомырканы ваклап салырга мөмкин.

Сукыр кычыткан (пустырник).
Мин – кычыткан, чакмыймын,

Шуңа да сукыр диләр.

Тик шулай да миннән бик күп 

Дарулар әзерлиләр.
Сукыр кычыткан төрле урыннарда үсә. Аннан да бик күп дарулар ясыйлар.

Ак яки кызыл башлы тукранбаш (клевер) чәчәкләре белән сез таныштыр, мөгаен. Аның чәчәкләрен бары төклетура гына серкәләндерә ала. Бу үсемлекнең фәндәге исеме – өчьяфрак. Эренле шешләрдән, буыннар авыртканда, болын тукранбашы төнәтмәсен һәм кайнатмасын, йомшарткыч һәм авыртуны киметә торган чара буларак, тәнгә ышкыйлар, компресс куялар.

Көтүче сумкасы (пастушья сумка) җәй буе чәчәк ата. Составында К витамины булганга, ул канны туктату үзлегенә ия. Болардан тыш бу үсемлектә бик зур күләмдә калий бар.

Бака яфрагы (подорожник большой).
Исемем сәер булса да,

Мине бик хөрмәтлиләр.

Киселсә дә, канаса да, 

Иң әйбәт дару, диләр.
Бака яфрагы шулай ук бөтен җирдә дә үсә. Аны җәй буе җыярга мөмкин. Составында С, К витаминнары, каротин, лимон кислотасы бар. Канны куерту үзлегенә ия, ютәлдән файдасы бар. Яңа җыйган яфракларны яра өстенә ябалар.

Әрем (полынь горькая). 

Мин, гап-гади әче әрем,

Үсәм болын, тугайда.

Әллә ни искитәрлек җирем

Юктыр инде. Шулай да...

Әйтим әле: дәвалыймын

Йокысызлык чирләрен,

Ашказанын ...

Бетерәмен

Хәтерсезлек чирләрен.

Әрем юл буйларында, кояшлы урыннарда, болыннарда үсә. Бу күпьеллык үсемлек июль-август айларында чәчәк ата. Әрем төнәтмәсе аппетитны ача, ашказаны эшчәнлеген яхшырта.

Чабыр үләне (чабрец) – болында үсә. Аның яфрагын һәм сабагын кулинариядә тәмләткеч итеп кулланалар. Ул эч китүне дәвалаганда, төрле суалчаннарга каршы, шулай ук авызны, тамакны чайкау өчен кулланыла. Чабыр үләне төнәтмәсе – балалардагы ютәлне дәвалау өчен дә бик яхшы чара.

Кырлыган (Иван-чай). Дару чималы буларак, кырлыганның яфракларын, сабак очларын файдаланалар. Үлән төнәтмәсе ашказаны һәм уникелле эчәк җәрәхәтләрен, чәнчүләрне дәвалау чарасы буларак кулланыла. Шулай ук салкын тигәннән, тынычландыручы буларак та файдаланалар. Ул баш авыртуын да баса.

Элекке заманда кырлыганның кипкән чәчәген һәм яфрагын чәй итеп файдаланганнар, татлы тәме булган тамырын төеп онга кушканнар. 

Кырлыганның чәчәкләре алсу төстә. Ул урман аланнарында, юл буйларында үсә.

Яшел докторларны сакларга, яратырга кирәк!

Һәр үләнне җыюның үз вакыты бар. Халыкта ул, гадәттә, «Питрау көне» (12 июль) белән билгеләнә. «Питрауга чаклы үләннең шифасы чәчәктә, Питраудан соң тамырда» диелә бер сынамышта. Дару үләннәренең шифасы, алардан файдалану ысуллары турында халыкта әллә никадәр мәкальләр, киңәшләр бар. Аларны саклауның да билгеле бер вакыты бар: үлән, яфрак һәм чәчәкләр – 1–2 ел, җимеш – 2–3 ел, тамыр – 3–5 елга кадәр саклана.

Алтын бөртекләре – дару үләннәре үзебезнең аяк астында гына. Аларны дөрес итеп җыя һәм куллана белергә генә кирәк. Кызыл китапка кертелгән үсемлекләрне җыярга ярамый. Яшел докторларның дәвалау роле бик зур. Аларны сакларга, яратырга кирәк.

